
11

E ô fratte specialmente, ne-ô quæ eguali

Ean invidia, raoxia, superstizion

E fanatismo, in parte naturali

E in parte azzunte da l'inspirazion

Di sanguinari spiriti infernali,

Rosso ô se fava in cea comme un biscion,

E ô l’inveiva comme attô da scena,

O ûn scciappacristi contro ô pio Marcena.


12

A quanto lê ô dixeiva, quelli Indien

Ean comme de vestî, d’anima nûi,

E in conseguenza comme tanti chen

Doveivan, non comme ommi, êse tegnûi,

Che d’Adamo zù in ordine da-i ren

E dall’utero d’Eva son vegnûi,

E che solo pe n’ëse battezzæ

Poivan tutti in conscenza êse appiccæ.


13

E ô l’azzunzeiva, ch’ô l’aveiva addosso

Quello popolo, fêua d’êse infedele,

Un delitto da espiâse ancon ciû grosso,

D’aveî fæto do sangue do fedele

Spagnollo ô forte e-ô campo umido e rosso,

Sangue, ch’ô criava, comme ô giûsto Abele

Fin da-ô momento che lê ô fù tradio

E ammazzóù da so fræ, vendetta a Dio.


14

A questi sacri e mistici motivi

Capaçi a illûdde i ommi religiosi,

O n’azzunzeiva di atri persuasivi

Per quelli che n’ëan tanto scrupolosi;

I Indien, segondo lê, lasciando vivi

I rei, vegnivan ciù pericolosi,

Che barbari e sarvæghi comme lô

No-i poiva tegnî bassi che ô terrô.

